
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭЛЭГ ДЭВТЭЭСЭН ХАЙР

	 

	Дэгээнд юм орох ховордож, тэр хагас сайн өдөр нийлж ирсэн гурван загасчны оройн ажил шувтарчээ. Гурвуулаа хуурай мөчир овоолж түүдэг асаахад, хөвөнтэй цамцтай, усны гуталтай өндөр биетэй, нас арай залуувтар нь өдөр барьж, усанд аргамжсан загаснаасаа хэдийг шилээд цэвэрлэж эхлэв. Нөгөө хоёр нь түүдэгт ойрхон хэвтэж, ижил төмөр хайрцгаас нэг нэг хөх пүүшиг гаргаад зэрэг асааж, цэнхэр хөх утаа таашаан баагиулж гарлаа.

	Зуны үдэш хойно дулаахан ажээ. Нар шингэсэн боловч цагаан гэгээтэй, холын бараа бас л харагдаж байв. Харин саяхан тунгалаг байсан голын ус өтгөрч зунгаарсан юм шиг өнгө нь улам харласаар байв. Хааяа том том долгион эргээ цохилж, ялаа шумуулын жингэнэсэн чимээ голио царцаахайны төмөрлөг дууг даран сонстоно. Иймэрхүү үдэш хээр яваа гурван эр хүн юу ярих ажээ. Гэвч бас ор дуугүй суухаасаа халширсан мэт үе үе нэг нь энэхэн тэрхэн асуусан болж, нөгөө нь хариулсан болж байв.

	Түүдгийн дэргэд хэвтэж байсан том биетэй удаан хөдөлгөөнтэй, залхуу шинжтэй 30 орчим насны хүн, махлаг уруулаа хөдөлгөн ядаж

	— Чи заавал өнөөдөр явах гээд байдаг чинь юу вэ? Үүрийн шар гэгээгээр хэд хаяатай юм биш үү? Минийхэд ордог шиг ганц тул орж юун магад гэхэд дээшээ харж хажууд нь хэвтсэн нөхөр нь

	— Үгүй үгүй, шөлнөөс амсчхаад л хөдлөлгүй горьгүй. Энэ хэдийгээ амжиж янзлуулахгүй бол маргааш нөгөө Равданы маань төрсөн өдөр гэж хэлээд, тамхинаасаа шунаг сорж, хөх утаа дээш нь үлээв.

	Цагаан гэгээ багасаж, бүрий барай болж байгаа энэхэн үед бараг харагдахаа больсон ус гэнэтхэн цул хийхэд найз нар сэртэс хийж, хэвтэж байсан нэг нь ч босоод ирэв. Тэгэхдээ цочсондоо тэгээгүй бололтой.

	— Дуулав уу? Энэ хонгор ч нэг пүү хүрэх дэг ээ гэж загас цэвэрлэж суусан нэг нь хэлэв.

	— Ёстой ёстой, ийм сайхан хонгорууд тонгочоод байхад явна гэдэг энэ мөн зүрхтэй эр шүү, Дугар аа! гэж бүдүүн нөхөр нь загас цэвэрлэж байсан нэгэндээ хэлэхэд хажуу дахь нь аанай дээшээ харж хэвтэх зуураа;

	— За, яамай яамай та хоёрын хувь болог! гээд дуугүй болов. Дугар бүдүүн рүүгээ хялсхийн харж

	— Дорж оо! Чи дэмий байхаар сонгино, саримс цэвэрлэж байгаач гэж хэлэхэд Дорж босоод, бургасан дотор нэлээд зайтай байгаа ижилхэн хоёр «Шкодын» нэгний ар суудал дээрээс цүнх барьж ирээд цагаан цаас, сонины тасархайд бодолтой олон юмны дотроос сонгино, саримс гаргаад цэвэрлэж эхлэв.

	Дугар цагаан саванд ус хутгаж, хөшиглөсөн загасаа хийж гал дээгүүр хөндлөн чагталсан модонд өлгөөд мөчир нэмэв. Дараа нь хоёр нөхрийнхөө дэргэд ирж, 

	— Үгүй Балдаан! Танай тэр Равдан гэдэг чинь чухам юун хүн бэ? гээд эгцлэн сууж наад хоёрынхоо цэвэрлэсэн сонгино хөшиглөж эхлэв.

	— Равдан уу? Равдан яах вэ, жирийн л нэг сурагч жаал. Сая есийг төгсөөд, даваа гарагт нэгдэл явах гэж байгаа юм. Ангиараа очиж ажил хийх гэнэ хэмээн Балдан хэлээд, Чи Дэндэв гуайг таньдаг байсан байх аа? гэж Дугараас асуув.

	— Үзсэн гэж нөгөөдөх нь хэллээ.

	Түүдэгт нэмж хийсэн хуурай мөчир шажигнаж, галын дөл харанхуйд сүр орон, улам ч хөгжилтэй, жавхлантай дүрэлзэж гарлаа. Дугар «гал тогооныхоо» ажлаа гүйцээгээд Балданд тулж суув.

	— Ноднин Дэндэв гуай маань нас барлаа гэж Балдан яриагаа үргэлжлүүлэв.

	— Ард нь муу Равдан хөгшин эгчтэйгээ цуг үлдсэн юм шүү дээ. Өөрөө сургуулийн сурагч эгч нь ажилгүй. Эх нь одоо ч бий л дээ. Уг нь даанч Равданыг бага байхад эцгээс нь салж ондоо хүнтэй нийлчихсэн юм болоод хүүгээ тоохоо байчихсан амьтан бий. За тэр ч яах вэ. Дэндэв гуай нас барахынхаа өмнөхөн манай Лувсан даргад, та хоёр танина шүү дээ, Лувсан даргад ингэж хэлжээ. «За Лувсан минь, чи бид хоёр сургуулиа төгсгөж, энэ яамны санхүүд ирээд, чи хэлтсийн дарга болж би нягтлан хийж хорин хэдэн жил боллоо. Одоо яая гэх вэ, муу өвгөн нь тэсэхгүй шиг байна» гэж гэнэ. Лувсан гуай ч үнэн байдлыг мэдэж байсан хүн хойно хий гөлөлзөөд үг ч дуугарч чаддаггүй гэнэ. Гэхдээ сэтгэлийг нь бодоод, гайгүй ч биз дээ, энэ тэр гэж л дээ. Тэгсэн Дэндэв гуай «Иш, Лувсан минь, чи бид хоёр бие биеэ хуурах гээд яах маань. Хорин хэдэн жил үерхсэн улс чинь, нэг нэгийнхээ үгэнд хууртдаг юм гэхэд, дууных нь өнгөнд хууртахгүй шүү дээ» гэж гэнэ. Бас ингэжээ. «Ер нь миний тэсэх, тэсэхгүй ч яах вэ, би чамд гол нь хүүгээ захих гэсэн юм. Улсад олон жил зүтгэснийх, муу хүү, эгч хоёрт минь сар сар дээр тэтгэвэр гэж цөөн төгрөг өгнө л байх. Гэвч хүү минь арай л томоогүйдээ өнчрөх нь...» гэсэн энэ хэдэн үгийг зөөж тавин хэлээд хоолой нь зангирахад Лувсан гуай байдаг зоригоо шавхан байж «Чи тэр талаар зовох хэрэггүй» гэсэн гэнэ дээ. Удсан ч үгүй Дэндэв гуай нас барлаа. Бид ч цөмөөрөө л оршууллаа. Оршуулсных нь маргааш Лувсан гуай бидэнд саяын яриаг дурсаад, Равданыг эгчтэй нь цуг өөрийндөө аваачна гэж ярилаа. Тэгж ярихад нь манай хэлтсийнхэн бүгдээрээ байсан юм. Би ч бас Лувсан гуайнхаа байдлыг гадарлах л даа. Өөрөө ч яах вэ сайн хүн, даанч олон нялх нойтон хүүхэдтэй, хөгшчүүлтэй тэр хэд дээр бас Равданыг эгчтэй нь аваачъя гэж бодъё л доо. Томоогүй жаалууд нэг өдөр муудалцахаараа нэг нэгийгээ юу гэх ч юм билээ? Лувсан гуайн эхнэр цагаан цайлган ч гэсэн, олон хүүхдэд дарагдчихсан, түргэн ууртай болчихсон хүн. Нэг бухимдахаараа хүний өөрийн гэж ялгах биш. Ээ дээ мэдэхгүй яах бол? гэж бид бүгдэд бодогдоод явчихлаа шүү. За өөрөөр яах билээ? Равдан маань эгчтэйгээ цуг тэтгэвэр авна гэхэд хоол унд, орон сууц, хувцас хунар гээд тэр болгонд нь хүрээ ч үү, үгүй ч үү, бага балчрыг хэлэх үү, өнчин өрөөсөн хүн эмзэг зовомтгойг хэлэх үү? Хэцүү дээ хэцүү, 

	Гэвч бидний хэн маань ч Лувсан гуайд юм хэлсэнгүй. Харин тэр орой ажил тарсны дараа ярьж ярьж ийнхүү шийдэцгээлээ. Равдан маань эгчтэйгээ тэр байрандаа байсандаа байг. Арван жилээ төгстөл нь бид цөмөөрөө мөнгө нийлүүлж, адаглаж байрынх нь хөлсийг төлөөд байя. Ойр зуурын юмыг Лувсан гуай анхаарч байна биз гэж шийдлээ. Маргааш нь Лувсан гуайд ярьсан чинь мань хүн халгаадаггүй. «Юу гэсэн үг вэ? Талийгаач над л хүүгээ захиснаас биш, та нарт захисан биш. Би дөнгөхдөө л дөнгөнө, зоволтгүй нөхөд минь» гээд унадаг байгаа. Бид ч гэсэн, ямар амаа оёулчихсан биш, «Та ганцаараа өмчирхөөд байх юу байсан юм бэ? Бид бас л талийгаачийн нөхөд нь» гэж үзэлцэж гарлаа. Ашгүй намын үүрийн дарга манай маргааны учрыг дуулж «Лувсан минь нөхдийнхөө сайн сайхан санааг чи няцааж болохгүй. Чи нөхрөө боддог сайн хүн гэхэд, эд нар чинь ч бас сайн хүн явах эрхтэй улс» гэж билээ.

	... Түүдгийн гал намдаж, хөө тортог болсон савтай юм пор пор буцалж эхлэв. Цэвэр агаарт сонгино, саримсны үнэр содон ханхалж, гурван нөхдийн анхаарлыг аргагүй татлаа. Дугар босож, савны таг авч шөлнөөс халбагадан амсаж үзээд

	— Арай болоогүй байна. Ярь, ярь гэв.

	— Цааш нь ч яриад байх юу байх вэ дээ. Бид Равдандаа тусалдаг боллоо. Тав арван цаас нийлүүлээд байрынх нь мөнгийг төллөө. Би тасалбарыг нь аваад очсон чинь Равдан дургүйлхэж гарлаа. Би тэтгэвэр авдаг хүн, хичээлийнхээ зав зайгаар ажил хийсэн ч яах вэ гэж байхгүй юу. Аргаа барахдаа «үгүй тэгэх хэрэггүй. Байрны чинь мөнгийг манай албан газар төлсөн юм, хойшид ч тэгнэ» гэлээ. Хүн болсоор худлаа хэлж үзээгүй юм сан, аргагүй тэгчих бас л байдаг аж. Равдан маань анхандаа итгэхгүй байснаа, сүүлдээ үнэмших шиг боллоо.

	Өөр ч онцын туслаад байх юу байх вэ. Лувсан гуай хааяа нэг ботинк ч юм уу, галстук ч юм уу аваад өгдөг л байх. Равдан өөрөө ч ухаалаг, эгч нь аж ахуйч болоод тэр хоёрт тэтгэврээрээ подхийтэл амьдраад байдаг юм. Ний нуугүй ярихад бидний тусламжийн гол нь эд материалд ч байгаа юм биш ээ. Тэртэй тэргүй Равдан хүү болоод л байх сан биз. Харин манайхан Равданд хайртай болчихсон, Равдан ч бидэнд дасчихсан байх шиг санагддаг юм. Болж л өгвөл бид юм юман дээр эцгийг нь орлоод нэг их үгүйлүүлэхгүй байх санаатай. Хаанаас юм бүхэн дээр тэгж чадаа аж гэхдээ л... ухаандаа, эх эцгийн хурал болно гэе. Манайхны нэг нь юм уу, нэг хэсэг нь заавал очно. Гэр орноор нь байнга орж гарч, хичээл сурлагыг нь шалгаж байна. Бас ч загнахаар юм хийчихвэл Лувсан гуай маань ширүүхэн авчихна шүү дээ. Хүүхэд юм болоод хааяа бас тархигүйтчихсэн л байдаг юм, нуух юу байх вэ... Харин бидний гуйлт заримдаа хэтэрчих гээд байсан тал бий. Юу вэ гэвэл, хүн болгон л кино шийнд дагуулах гээд ч байх шиг, аар саар юм бэлэглэх гээд ч байх шиг. Зөнд нь тавьж орхивол, Равданыг маань хэт эрхлүүлчхэж магадгүй болоод л доо. Бид ярьж байгаад, жаахан хэм хэмжээ тогтоож билээ. Тэгэхгүй ч болохгүй байсан юм. Манай хэлтсийнхэн битгий хэл яамныхан хүртэл өнөө Равдан маань яаж байна, ийж байна гээд байдаг боллоо. Ялангуяа саяын шалгалтынх нь үеэр яасан гэж санана. Хүн болгон орж ирээд «Нөгөө Равдан яав, ямар дүн авав» гээд амар заяа үзүүлдэггүй гээч. Бид аргаа бараад ордог хаалган дээрээ хүснэгт хадсан шүү. Нэг талд нь Равданы шалгуулах хичээлийн нэрийг бичээд, шалгалт болгоны маргааш авсан дүнг нь хаддаг байлаа. Шатрын тэмцээний үеэр тэгдэг шүү дээ, яг л тэр. За ийм л байгаа юм даа гэж Балдан хэлээд, яггүй том ажил хийж гүйцсэн хүн шиг амьсгаа авав. Тэгснээ:

	— За тогооч оо, цаадхаа гаргаач, шөл нь ширгэчих шиг бололтой гэхэд Дугар босож, хоол аягалав. Бас нүдээ жоготой онийлгоод цүнхээ ухсанаа шил архи гаргаж хундагалаад үлдсэнийг нь далд хийлээ.

	Гурвуулаа үг дуугүй тулгаж уугаад, хоолоо идэж эхлэв.

	— Ангийн юм гэсэндээ амт нь часхийж байна шүү гэж Балдан яриа өдөөх санаатай хэлэхэд цаад хоёр нь дуугарсангүй. Хэсэг зуур тэр гурав илүү дутуу үггүй хоолоо идэж суутал

	— Тэр хүү том болоод олондоо тун их хайртай, тустай хүн болно доо гэж Дугар хэлэхэд

	— Ёстой, ёстой гэж Дорж шивнэх шахуу хариулаад Балдан руу эргэж чи миний барьсан тулыг аваад яваарай гэв.

	— Балдан хоёр найзаа ээлжлэн хараад, түрүүнээс хойш тэр хоёр дуугаа хураачихдаг нь өөрийнх нь ярианаас болж бодолд дарагдсаныг ойлгов. Нээрээ ч хоёр найзын нь бодол аль хэдийн орчноос хулжиж, Равдан хүүгийн амьдрал, түүнд тохиолдсон их гарз, элгийг дэвтээсэн олны хайр халамжийн тухай санааширсаар ажээ.

	Хэдэн минутын дараа бургасны дотор байсан хоёр «Шкодын» нэгний нь мотор хүржигнэн гэрэл нь гялсхийн асаж шөнийн харанхуйг хага яран гийгүүлэв.

	Маргааш нэгэн яамны санхүүгийн хэлтсийн нөхөд Равдан хүүгийн төрсөн өдрийн баярыг тэмдэглэхэд гурван найзын барьсан загасны аль шилдэг нь тавагтай идээ ярайсан ширээний төвд хүндтэй байр эзлэх бүлгээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“ЗОХИОЛЫН ТҮҮВЭР ГУРВАН БОТЬ” НОМЫН ОРШИЛ: ЧИМИДИЙН ОЛОН ТАЛ

	 

	Би энэ товчхон оршил өгүүллийг Чимидийн олон тал гэж нэрлэхдээ түүний үнэнхүү олон талын тухай эргэцүүлэн бодож нэрлэлээ. Чимидийн үргэлжилсэн зохиолын энэ ботид түүний «Хавар намар» роман, хоёр тууж, өгүүллэгүүд мөн аян замын тэмдэглэл найрууллын заримыг орууллаа. Үүний түрүүн найргийг нь эмхэтгэж нэгэн боть болгосон юм. Цаана нь жүжиг, киноны зохиолууд болоод утга зохиол, урлагийн асуудлаар бичсэн өгүүллүүд зэрэг үлдэж байна. Чимид бол манай орчин үеийн утга зохиолыг үндэслэсэн ахмад үеийн хувьсгалч зохиолчдыг залгамжлан дөчөөд онд гарч ирсэн сайхан зохиолчдын нэг, гарамгай яруу найрагч байлаа. Чухамхүү монголын орчин үеийн иргэний яруу найрагт оруулсан хувь нэмэр нь Чимидийн алдар нэрийг өндөрт өргөсөн юм. Тэр бээр зөвхөн яруу найргийн төрлөөр бичдэг байлаа гэхэд манай орчин үеийн утга зохиолын хөгжлийн нэгэн гайхамшигт үеийн төлөөлөгч болж бүрэн чадах сан билээ. Гэтэл Чойжилын Чимид зөвхөн яруу найрагч байсангүй. Зөвхөн яруу найрагч байсан бол тэр талаараа илүү ихийг бүтээж чадах сан биз. Гэвч утга зохиолын бараг бүх төрөлд авьяасаа шалгасан юм. Тэр нь цаг үеийн шаардлага байж уу аль зохиолчийн урт удаан эрлийн үр дүн байж уу? Аль нь ч байж болно. Утга зохиолын олон төрлөөр бичих нь эрэл байхаасаа цаг үеийн шаардлагын үр дагавар байх нь илүү гэлцдэг. Тэгвэл цаг үеийн шаардлагад захирагдан өөрийнхөө авьяасын амин сүнс болсон төрлийг хойш тавих сайн хэрэг үү гэсэн асуулт гарч ирнэ. Чимидийн хувьд энэ нь яруу найргийг нь ямар нэг хэмжээгээр хохируулсан байж болох боловч манай утга зохиолын ашиг сонирхолтой холбож бодвол хожоотойгоор барахгүй азтай явдал болсон гэж би хувьдаа боддог. Тавиад оны сүүлч, жараад оны эхээр Чимид Ванган хоёр кино зохиол хамтран бичиж байлаа. Кино зохиол бичдэг туршлагатай зохиолч ховор тэр үед манай кино үйлдвэрийн хүчин чадал нэмэгдэж, кино зохиол бичих шаардлага нэг талаар тулгамдсан асуудал болж ирээд нөгөө талаар кино урлагийг уран сайхны орчин үеийн түвшинд хүргэх шаардлага гарч ирсэн нь Чимид Ванган хоёр тэр ачааг үүрч зүтгэх ажилд ханцуй шамлан ороход хүргэсэн юм. Жинхэнэ зохиолчид иргэний болоод уран бүтээлчийн идэвх зоригоор цалгилж, хэрэгтэй цагт хэрэгтэй газар түрүүлж хүрдгийн гэрч тэр ээ. Аливаа юманд түрүүлж хүрэх гэсэн эрмэлзэл Чимидийг олон зүйлд хөтөлдөг байлаа. Энэ бол амьдралд идэвхтэй хандана гэсэн үг юм. Амьдралд идэвхтэй хандах тухай өнөө бид их ярьж байна. Ингэхдээ бид Чимид шиг хүмүүсээс үлгэр дууриа авах хэрэгтэй юм. Түүний тэр идэвх, юм бүхэнд хүрэлцэх чадварыг ерийн нэг овсгоотой сэргэлэн зантай нь холбож боддог хүмүүс мэр сэр байдаг байлаа. Гэхдээ ялангуяа утга зохиол шиг юу юуны түрүүн авьяас шаардах ажилд зүгээр нэг овсгоотой сэргэлэн хүн хэчнээн ч гүйгээд хол явахгүй гэдгийг тийм хүмүүс ойлгодоггүй биз. Чимид бол үнэнхүү олон талын авьяастай хүн байжээ. Уран зохиолын гарамгай орчуулагч байсныг санахад л хүрэлцээтэй. Пушкины «Евгений Онегин», Толстойн «Дайн ба энх», Шекспирийн «Гамлет»-ийг орчуулна гэдэг зөвхөн зориг хүслээр бүтэх ажил биш. Унаган орос хэлтэйн дээр ялангуяа оросын утга зохиолыг сайн мэддэгийг нь зөвлөлтийн нөхөд ч гайхан биширдэг байлаа. Орос хэл, оросын соёл, утга зохиолыг Чимидийн хэмжээнд мэдэх тун ч хялбаргүй шиг санагддаг. Тэр орос хэл мэдэх мэдэхдээ бичгийн хэл төдийгүй умард болоод сибирийн оросын хөдөө тосгоны хэллэгийг ч мэддэг байлаа. Пушкин, Толстойн хэлийг ч мэддэг байлаа. Чимидийн олон талын зөвхөн нэг тал нь энэ.

	Жараад оны эхээр атар газрыг эзэмших бүх ард түмний хөдөлгөөн өрнөж байх үес Чимид «Хавар намар» романаа бичсэн юм. «Хавар намар» романыг зөвхөн сэдвийн хувьд нь ч чухал гэж үзэж болохгүй бөгөөд мөнөөхөн цаг үеийн шаардлагаар гарч ирсэн боловч уран сайхны хувьд тэр үес сая л биежин бойжиж байсан монгол романд шинэ сэргэг амьсгааг оруулсан билээ. Өөрөөр хэлбэл баримтат уран сайхны зохиолын тухай тэр тусмаа баримтат романы тухай сая л нэг дурамжхан ярьж эхэлсэн үед атар газрыг эзэмшсэн баримтыг халуун мөрөөр нь тусгаж тэр ч байтугай сонин хэвлэлийн баримт сэлтийг тэр аяар нь оруулсан зэргээрээ шинэчлэлтэй бүтээл байлаа. Тийнхүү үйл явдлын халуун мөрөөр роман бичнэ гэдэг бас л хүн бүхний хүрэлцэхгүй ажил. Гэвч Чимид «Хавар намраа» бичиж тэр нь удалгүй Москвад орос хэлээр гарсан билээ. Тийм роман бичих цаг үеийн шаардлага гарсныг Чимидийн мэдрэмтгий зүрх хүлээж авсан хэрэг бөгөөд тэр романы уран сайхны үнэ цэнэ цагтаа эргэлзэл төрүүлж байсан ч гэсэн цаг улирах тусам түүхэн үнэ цэнэ нь нэмэгд нэмэгдсээр орчин үеийн монголын утга зохиолын хөгжлийн нэн сонирхолтой нэгэн үеийн ихээхэн товгор баримт болон үлдэх нь дамжиггүй. Ер нь ч улс орны түүхэнд ил тод байр эзэлсэн хэрэг явдлууд Чимидийн сэтгэл бодолд холбоотой явдаг байлаа. Аж үйлдвэрийн комбинат анх байгуулагдаж манай ажилчин ангийн суурь тавигдсан тухай үргэлжилсэн буюу шүлэглэсэн роман бичнэ гэж ярьсаар яваад амжаагүй юм. Өөрийн ухаан орсон гучаад оны хэрэг явдлыг утга зохиолд тусгаж үлдээх эрмэлзэл нь зүрхний нь цохилттой хамт унтарсан гэж болно. Тэр нь түүний хувьд атрын хавар намраас ч ойр бөгөөд чухал сэдэв байлаа. Учир нь өөрийнх нь хүн болох суурийг бэлдсэн цаг үеийн учир начрыг гаргах буюу хувь хүний болоод улс орны амьдралын нэг сонин үеийг гаргах нь зохиолчийн сэтгэлийг эзэмдэхгүй байж чадахгүй. Гэвч харамсалтай нь тэр үеийн тухай гол зохиолоо бичиж амжилгүй нас нөгчсөн. Гэхдээ «Магеллан хаагуур гарсан бэ?» туужаа бичсэн юм. Энэ тууж бол Чимидийн үргэлжилсэн зохиолуудын дотроос хамгийн уянгалаг саруулхан нь юм. Хүүхэд ахуй цагийнхаа дуртгалын хэлбэрээр гучаад оны Улаанбаатарын амьдралын амьсгалыг маш энгийн бөгөөд гэрэл гэгээтэйгээр харуулсан энэ туужийг уншихад ирээдүйн Чимид өөрөө төдийгүй түүний үеийн хүмүүсийн дүр төрх тодхон харагддаг. Тийнхүү энэ тууж Чимидийн гол зохиол ямар сайхан байх сан бол гэж бодогдуулдаг. Гэвч тэр гол зохиолоо бичиж амжаагүй мэт санагддаг нь олон жилийн турш үерхэж, бодол хүслийг нь мэдэх болсон миний мэтийн хүмүүсийн бодол байж болно.

	Чимидийн зохиолын хэлний талаар бүхэл бүтэн шинжилгээ хийж болно. Чимид бол гайхалтай уян хатан, цэвэр тунгалаг, яруу сайхан хэлтэй зохиолч байлаа. Монгол бичгийн хэл, энгийн хүүрнэл ярианы хэлийг тун эвлэгхэн хослуулж чаддаг байжээ. Түүний зохиолын хэлний чөлөөтэй бөгөөд ойлгомжтойг талын мөрөн Хэрлэнгийн аажуу тайван урсгалтай л жишилтэй. Жинхэнэ ардын аясаар буюу жинхэнэ монголоор сэтгэж бичдэг нь гайхалтай сан. Хотод төрж өссөн хүн гэхэд малчин ардынхаа амьдрал, ёс заншлыг гаргууд мэддэг байлаа. Ард түмнийхээ хэл түүхийг сайн мэддэг бөгөөтөл интернационалын соёлоор оюун ухаанаа баяжуулсан нь Чимидийн олон талын онцлог юм. Чимидийн олон талын нөгөө нэг тал нь тэр бээр ёстой л гялалзсан сэтгүүлч нийтлэгч байлаа. Одоо түүний аян замын тэмдэглэл болоод найрууллуудыг уншихад оюуны өндөр боловсрол, уужим сэтгэлгээ нь атаа хөдөлгөм билээ. Заримдаа ч түүнийгээ жаахан барих гэж энгүүнчилсэн нь бас илт харагдана. Гэвч яруу найрагтаа ч, үргэлжилсэн зохиолдоо ч, жүжигтээ ч, орчуулгадаа ч ялгаагүй Чимидийн тэр олон тал нь тус тусдаа бас бие биеэ дэмжин гарч ирэхдээ манай орны олон газраас олддог усан болрын аварга том талст шиг гялбалзан гэрэлтэх нэгэн цулыг бүтээдэг байжээ.

	 

	С. Эрдэнэ

	1983 оны 4-р сар

	 

	
“ЗОХИОЛЫН ТҮҮВЭР ГУРВАН БОТЬ” НОМЫН ЭМХЭТГЭГЧИЙН ҮГ

	 

	Төрийн шагналт зохиолч Ч. Чимид агсны бичсэн үргэлжилсэн үгийн зохиолоос түүвэрлэж нэгэн дэвтэр хэвлүүлж байна. Оюутан ахуй цагаасаа буюу дөчөөд оны үеэс яруу найрагтай хослуулан үргэлжилсэн зохиол туурвиж эхэлсэн Ч. Чимид энэ завсар олон бүтээл гаргасныг хэн бүхэн мэднэ. Түүний бичсэн нэг роман, гурван тууж, зургаан өгүүллэг, гучаад замын тэмдэглэл, уран нийтлэлийг энэ дэвтэрт оруулахад цаана нь цөөнгүй зүйл үлдэж байна.

	Ч. Чимид олон жил сэтгүүлчийн ажил хийж «Үнэн», «Залуучуудын үнэн», «Утга зохиол, урлаг» сонин, «Орчин үеийн Монгол», «Цог» сэтгүүлд олон найруулал, тэмдэглэл, сурвалжилга нийтлүүлжээ. Ер нь Чимид гуай соргог сэтгүүлч. Атар газар эзэмших, хөдөө аж ахуйг хоршоолох хөдөлгөөний халуун мөрөөр явж, роман, жүжиг, кино, найраглалтай буцаж ирж байлаа. Тэр үеийн сонин сэтгүүлд нийтлэгдсэн зүйлээс нэлээдийг авлаа. Сонины ээлжит дугаарын төлөвлөгөөгөөр тодорхой зай хэмжээнд тохируулан бичсэн буюу цаг үеийн шаардлагаар хийсэн авч тухайн шаардлагыг хангаж, уншигчдын хүртээл болсон тэдгээр зүйлийг дөчөөд жилийн дараа дахин нийтлэхийг зохиогч өөрөө ч төдий л ойшоохгүй байсныг анхаарч шигшилт хийж цөөнгүй бүтээлийг үлдээв. Тухайлбал «Уран зохиолын үдэшлэг», «Сонгуулийн өмнөх орой», «Улсын циркт», «Уурхайчны хөдөлмөрийн өрнөлт», «Суманд даагддаггүй хүн», «Энхийн үйлс эгнэшгүй», «Унгар Монголын найрамдал хоршоололд», «Эрийн гурван наадам» зэрэг сурвалжилга, тэмдэглэл, сэтгэгдлээс гадна Ю. Цэдэнбал тэргүүтэй монголын засгийн газрын төлөөлөгчид ардчилсан Герман, Унгар, Чехословак, Албани, Польш, Болгар Румын улсад зочлоход Үнэн сонины сурвалжлагчаар явж дээрх орны олон хот, үйлдвэр завод, хоршооллоор очсон тухай тайлан мэдээг энэ түүвэрт оруулсангүй. Харин тэрхүү айлчлалын үеэр Болгарын хоршоологчидтой уулзаж ярилцсан тухай тэмдэглэлийг энд оруулав. Ч. Чимид хар багаасаа дэлхий дайдаар хөндлөн гулд зорчиж их юм үзэж дуулсан, ёстой нэг нүд тайлсан хүн байсан бөгөөд тэр тухайгаа аян замын тэмдэглэлүүддээ тов тодорхой тусгасан билээ. Хаа нэгэн газар очиж ганзага дүүрэн олзтой ирээд өөрийн сэтгэгдлийг уншигчидтайгаа хуваалцдаг заншилтай байсан юм. Тэр бээр 1949 онд Москвад Лениний комсомолын их хуралд Монголын төлөөлөгчөөр оролцож очсон газар, уулзсан хүмүүсийнхээ тухай аян замын анхны тэмдэглэлээ нийтлүүлжээ. «Мянга хоёр дахь шөнийн үлгэр» уншигчдын сонирхлыг үнэхээр татсан билээ. Энэ нь зохиогчийг баярлуулж бүтээх туурвих эрмэлзлийг нь бадруулсан бололтой...

	Ч. Чимид гуайн нэг удаа ярихдаа, «би үзсэн харсан зүйлээ ирээдүй этгээд зорчсон тэмдэглэлдээ гүйцээн бичиж нэг ном хийх санаатай. Түүнд социалист орнууд, Чили, Япон, Ангол зэрэг олон орноор явсан тухайгаа болон энх тайван, утга зохиол урлагийн зүтгэлтнүүдтэй уулзаж байснаа дэлгэрэнгүйнхэн бичих юм» гэдэг байлаа. Тэр хүслэн биелээгүй нь харамсалтай. Чимид гуай их юм хийсэн мөртөө олон зүйлийг эхлээд дуусгаж амжаагүй билээ. Ирээдүй этгээд зорчсон тэмдэглэлээ дуусгаагүй. «Мандах нарны зүгт» тууж, «Өндөр Гонгорын тухай» туурвиж байсан зүйлээ гүйцээж амжаагүй билээ. Бид энэ түүвэрт, дуусгаж чадаагүй зохиолуудыг нь бас оруулав. Тэрчлэн аян замын тэмдэглэл, уран нийтлэлийн зүйлийг нь уг түүвэрт ихэвчлэн оруулсан боловч утга зохиолын шүүмж, номын оршил, зохиолчдын уулзалт, энх тайвны хурал чуулгад хэлсэн үг, илтгэл, өгүүлэл, сэтгэгдэл, бусадтай харилцаж байсан захидал зэргийг энэ удаа ном болгож уншигчдын хүртээл болгож чадсангүй. Хожим энэ бүхнийг багтаасан нэг дэвтэр хэвлэгдэнэ гэдэгт итгэж байна. Тухайлбал, үүний урьд хэвлэгдсэн Ч. Чимидийн «Үгийн ид шид» номд, энэ түүвэрт оролгүй үлдсэн утга зохиолын онол, судлалын асуудлаар туурвисан зүйлийг нэмж нэгэн дэвтэр болгон хэвлүүлэх нь зүйтэй гэсэн санал дэвшүүлж байна.

